
NAQQIUT  

Akissuteqaatip kalaallisuuanut 

(Kalaallisut qallunaatullu allassimasut nikingassutaat iluarsineqarput) 
 

Borgmesterinik borgmesterillu tulliinik kiisalu kommunalbestyrelsinut nunaqarfinnilu 

aqutsisunut ilaasortanik aamma najukkani ataatsimiititaliat ilaasortaannut il.il. 

akissarsiaqartitsineq pillugu Namminersorlutik Oqartussat nalunaarutaat nr. 25, 30. 

december 2013-imeersoq allannguuteqartitsinissamut Naalakkersuisut UKA2022-mut 

siunnersuuteqaqqullugit peqquneqarnissaannik Inatsisartut aalajangiiffigisassaattut 

siunnersuut. Allannguutissami ataatsimiititaliani siulittaasuusut qaavatigut 

akissarsiassaasussaagaluartut, kommunalbestyrelsimi ilaasortaasunut tamanut 

agguarneqarneqartussanngortillugit. 
Inatsisartunut ilaasortaq Aqqalu C. Jerimiassen, Atassut 

 
 

Akissuteqaat  

(Aningaasaqarnermut Nunamullu Namminermut Naalakkersuisoq) 

 
 

Siullermeerneqarnera  

 

Naalakkersuisut Inatsisartunut ilaasortaq Aqqalu C. Jeremiassen, Atassut 

aalajangiiffigisassatut siunnersuuteqarneranut qutsavigaat.  
 

Qinikkat imminnut iluaquserniaannarlutik sulisariaqanngitsut, Naalakkersuisut 

siunnersuuteqartoq isumaqatigaat. Tassunga tunngatillugu oqaatigineqassaaq, Naalakkersuisut 

isumaqarmata nunarput tamakkerlugu qiviaraanni, tamanna ataatsimut isigalugu 

ajornartorsiutaanngitsoq. 
 

Ataatsimiititaliat siulittaasui aningaasarsiaminnut tapeqartinneqassanersut, 

kommunalbestyrelsit ataasiakkaat aalajangertussaagaat, kommunit aqunneqarnerannut 

inatsimmi allassimavoq. Aningaasarsiat aalajangersimasut saniatigut aningaasarsianut 

tapeqartitsisoqarsinnaavoq. Taamaalilluni ataatsimiititaliat siulittaasuinut ingerlaannartumik 

aningaasarsianut tapeqartitsisoqartanngilaq. Ataatsimiititaliat siulittaasuinut aningaasarsianut 

tapeqartinneqarsinnaanissaannik pisariaqartitsineq, ataatsimiititaliami siulittaasut ataasiakkaat 

qanoq suliassaqartiginersut, ataasiakkaatigut najukkamilu nalilersuinermik 

aallaaveqartussaavoq. Siulittaasut ilai annertunerusumik suliassaqartarput. Naalakkersuisut 

isumaqarput taamatut naliliinissaq kommunalbestyrelsimiinnera eqqornerpaasoq. 
 

Naalakkersuisut akissarsiaqartitsineq pillugu nalunaarut erseqqissarlugu maanna suliaqarput, 

taamaalillutik aalajangersakkat atuuttut ersarinnerulissallutik. 2024-mi upernaakkut 

ataatsimiinnermi kommunit aqunneqarnerannut inatsimmik nutaamik saqqummiussinissaq 

Naalakkersuisut naatsorsuutigaat. Siunertaasoq pingaarneq tassaassaaq kommuninut 

nakkutilliinerup nutarterneqarnissaa. Tassunga atatillugu aningaasarsianut tapit pillugit 

aalajangersakkat misissorneqassapput. 
 

Ataatsimut isigalugu Naalakkersuisut isumaqarput maannakkorpiaq akissarsiaqartitsineq 

pillugu malittarisassat ullumikkut atuuttut allanngortinneqartariaqanngitsut. 
 

Naalakkersuisut taamaalillutik siunnersuut itigartinneqassasoq inassutigaat. 

